
Ağdamda reallaşdırılan layihələr bərpa-
quruculuq prosesinin parlaq ifadəsidir

 S.Nuriyev qeyd etdi ki,  Prezidentin 
ehtiyat fondundan, eləcə də dövlət 
büdcəsindən bu işlərin görülməsi üçün 
xeyli vəsait ayrılıb.

– Azad edilən ərazilərdə həyata 
keçirilən proqramların miqyası onu göstərir 
ki, Azərbaycan Vətən müharibəsindən 
sonra vaxt itirmədən bu işlərə başlayıb. 
Bu, həmçinin bölgədə davamlı sülhün 
tərəfdarı olduğumuzun göstəricisidir. 
 Prezidentimizin işğaldan azad edilən 
torpaqlarımıza mütəmadi etdiyi səfərlər, 
görülən işlərlə şəxsən tanış olması, mü-
vafiq tapşırıqlar verməsi isə Azərbaycanın 
dövlət səviyyəsində bərpa-quruculuq 
işlərini nəzarətdə saxladığını göstərir. 

Yeri gəlmişkən, fevralın 13-də 
 Prezident İlham Əliyev və birinci xanım 
Mehriban Əliyeva növbəti dəfə Ağdamda 
səfərdə oldular. Xatırladım ki, işğaldan 
azad edilən rayon mərkəzləri arasında 
ilk baş plan da məhz Ağdam şəhəri üçün 
hazırlanıb. Bu isə o deməkdir ki, Ağdam 
şəhərində görülən işlər, yaradılan şərait 
digər rayonlar üçün də əsas nümunə 

təşkil edəcək.  Səfər zamanı şəhərdə 
davam edən bərpa-quruculuq işlərilə 
tanış olan Prezident İlham Əliyev Ağdam 
Cümə məscidinin önündən azərbaycanlı 
iş adamlarına çağırış edərək onları istər 
Ağdama, istərsə də işğaldan azad edilən 
digər ərazilərə yatırım qoymağa dəvət etdi. 
Dövlətimizin başçısı səfər çərçivəsində 
Ağdam Mərkəzi Şəhər Xəstəxanasının 
təməlini qoydu, “Ağdam-1” və “Ağdam-2” 
yarımstansiyalarının açılışında iştirak etdi.

Ümumiyyətlə,  Azərbaycan bütün dün-
yaya sübut etdi ki, bu işləri görməyə qadir-
dir. Prezidentimizin dediyi kimi, respublika-
mız bərpa-quruculuq işlərində də böyük bir 
siyasi iradə ortaya qoydu. Təsəvvür edin 
ki, bu qədər böyük ərazi yenidən insan-
ların yaşaya biləcəyi şəhərlərə, kəndlərə 
çevrilir. Burada vətəndaşlar üçün bütün 
lazımi şərait yaradılır. Hazırda ölkəmizdə 
maliyyə və texniki imkanların, təbii resurs-
ların və işçi qüvvəsinin böyük qismi işğal-
dan azad edilən torpaqlarımızın bərpası 
üçün səfərbər edilib. Dünya görür ki, bizim 
hansısa kənar qüvvəyə bağlılığımız, heç 

bir dövlətdən və ya xarici təşkilatdan asılı-
lığımız yoxdur. 

Prezidentimizin siyasi iradəsi, 
uzaqgörən manevrləri xalqa da böyük 
stimul verir. Bununla yanaşı, bəzi xarici 
şirkətlər də Qarabağın bərpasında ya-
xından iştirak edirlər. Belə şirkətlərin sayı 
gündən-günə artmaqdadır. Əlbəttə, həm 
yerli, həm də xarici şirkətlərin azad edilmiş 
torpaqlarda fəaliyyət göstərməyə can 
atması hər birimiz üçün sevindirici haldır.  
Lakin görülən işlər bizi arxayınlaşmağa 
sövq etməməlidir. Hələ qarşıda görüləsi 
çox işlərimiz var. Uzun illər ata yurdundan 
didərgin düşmüş vətəndaşlarımızın öz 
doğma ellərinə qayıtması üçün bərpa və 
yenidənqurma işləri maksimum sürətlə, 
intensiv şəkildə davam etdirilməlidir. Ümid 
edirik ki, tezliklə bərpa prosesi yekunla-
şacaq və bu torpaqların həqiqi sahibləri 
Qarabağa qayıdacaqlar. 

Hazırladı: İmran ƏLİYEV,  
“Xalq qəzeti” 

Vətən müharibəsində torpaqlarımızın işğaldan azad edilməsi ilə ortaya 
çıxan mənzərə bu ərazilərdə bərpa-quruculuq işləri aparmaq üçün böyük 
çətinlik yaradır. Hər kəsə məlumdur ki, ermənilər işğal etdikləri rayon və 
kəndlərdə hər şeyi dağıdıb. II Qarabağ müharibəsində işğal altında olan 
torpaqlarımızı düşmən tapdağından qurtarsaq da, həmin ərazilərə qayıt-
maq, orada həyatı bərpa etmək üçün hələ çox iş görülməlidir. Lakin hərbi 
əməliyyatların ardından, vaxt itirmədən başlanan bərpa-quruculuq prosesi 
onu deməyə əsas verir ki, tezliklə bu ərazilərdə vətəndaşlarımızın yaşama-
sı üçün hər cür şərait yaradılacaqdır. Məlum olduğu kimi, bu istiqamətdə 
layihələr 2020-ci ilin sonlarından etibarən başlanıb. Bu fikirləri bizimlə 
söhbətində politoloq Samir Nuriyev bildirdi.

“Аzərbaycan Respublikası Dövlət Gömrük Komitəsinin dövlət büdcəsindən 
maliyyələşdirilən gömrük orqanları və təşkilatlarının dövlət qulluqçusu olmayan mülki 
işçilərinin aylıq vəzifə (tarif) maaşlarının məbləğləri”nin təsdiq edilməsi, “Azərbaycan Respub-
likası Dövlət Gömrük Komitəsinin xüsusi rütbəsi olan əməkdaşlarının və dövlət qulluqçusu ol-
mayan mülki işçilərinin aylıq vəzifə maaşlarının məbləğləri”nin təsdiq edilməsi, “Azərbaycan 
Respublikasının Dövlət Gömrük Komitəsinin xüsusi rütbəsi olan əməkdaşlarının və dövlət 
qulluqçusu olmayan mülki işçilərinin aylıq vəzifə (tarif) maaşlarının və xüsusi rütbəsi olan 
əməkdaşlarının xüsusi rütbəyə görə maaşlarının məbləğlərinin təsdiq edilməsi, Azərbaycan 
Respublikası Nazirlər Kabinetinin “Gömrük orqanlarının vəzifəli şəxslərinin xüsusi rütbələr 
üzrə maaşlarının məbləğlərinin təsdiq edilməsi haqqında” 2008-ci il 23 oktyabr tarixli 252-31 
nömrəli və “Azərbaycan Respublikasının Dövlət Gömrük Komitəsinin xüsusi rütbəsi olan 
əməkdaşlarının və dövlət qulluqçusu olmayan mülki işçilərinin aylıq vəzifə (tarif) maaşlarının 
təsdiq edilməsi və “Azərbaycan Respublikasının Dövlət Gömrük Komitəsinin xüsusi rütbəsi 
olan əməkdaşlarının və dövlət qulluqçusu olmayan mülki işçilərinin aylıq vəzifə (tarif) maaş-
larının təsdiq edilməsi haqqında” Azərbaycan Respublikası Nazirlər Kabinetinin 2013-cü il 24 
oktyabr tarixli 315-15 nömrəli qərarında dəyişiklik edilməsi barədə” Azərbaycan Respublikası 
Nazirlər Kabinetinin 2018-ci il 17 may tarixli 224-18 nömrəli Qərarında dəyişikliklər edilməsi 
haqqında” 2019-cu il 11 aprel tarixli 156-6 nömrəli qərarlarında dəyişiklik edilməsi barədə” 
Azərbaycan Respublikası Nazirlər Kabinetinin 2019-cu il 6 sentyabr tarixli 393 nömrəli 
Qərarında dəyişiklik edilməsi haqqında” Azərbaycan Respublikası Nazirlər Kabinetinin  
2019-cu il 10 dekabr  tarixli 470 nömrəli Qərarında dəyişiklik edilməsi barədə 

“Azərbaycan Respublikası Dövlət 
Gömrük Komitəsinin xüsusi rütbəsi olan 
əməkdaşlarının aylıq pul təminatının və dövlət 
qulluqçusu olmayan mülki işçilərinin aylıq 
vəzifə (tarif) maaşlarının artırılması haqqın-
da” Azərbaycan Respublikası Prezidentinin 
 2021-ci il 23 dekabr tarixli 1522 nömrəli 
Fərmanının 3-cü hissəsinin icrasını təmin 
etmək məqsədilə Azərbaycan Respublikasının 
Nazirlər Kabineti qərara alır:

1. “Аzərbaycan Respublikası Dövlət 
Gömrük Komitəsinin dövlət büdcəsindən 
maliyyələşdirilən gömrük orqanları və 
təşkilatlarının dövlət qulluqçusu olmayan mül-
ki işçilərinin aylıq vəzifə (tarif) maaşlarının 
məbləğləri” təsdiq edilsin (əlavə olunur). 

2. Müəyyən edilsin ki, Azərbaycan 
Respublikası Dövlət Gömrük Komitəsinin 
sisteminə daxil olan dövlət büdcəsi vəsaiti 
hesabına saxlanılmayan gömrük orqanları və 
təşkilatlarında mülki işçilərin aylıq vəzifə (ta-
rif) maaşlarının məbləği bu Qərarın əlavəsində 
göstərilən aylıq vəzifə (tarif) maaşlarının 
məbləği səviyyəsində Azərbaycan Respubli-

kasının Dövlət Gömrük Komitəsi tərəfindən 
təsdiq edilir.

3. Azərbaycan Respublikasının Maliyyə 
Nazirliyinə tapşırılsın ki, Azərbaycan 
Respublikası Dövlət Gömrük Komitəsinin 
dövlət büdcə-sindən maliyyələşən qurum-
larının dövlət qulluqçusu olmayan mülki 
işçilərinin aylıq vəzifə (tarif) maaşlarının 
artımı ilə əlaqədar tələb olunan əlavə vəsaitin 
maliyyələşdirilməsini Azərbaycan Respublika-
sının 2022-ci ilin dövlət büdcəsində müvafiq 
məqsədlər üçün nəzərdə tutulmuş vəsait hesa-
bına həyata keçirsin. 

4. Naxçıvan Muxtar Respublikasının 
Nazirlər Kabinetinə Naxçıvan Muxtar Res-
publikası Dövlət Gömrük Komitəsinin dövlət 
büdcəsindən maliyyələşdirilən qurumlarının 
dövlət qulluqçusu olmayan mülki işçilərinin 
aylıq vəzifə (tarif) maaşlarının məbləğləri 
barədə müvafiq qərar qəbul edilməsi tövsiyə 
olunsun. 

5. “Azərbaycan Respublikası Dövlət 
Gömrük Komitəsinin xüsusi rütbəsi olan 
əməkdaşlarının və dövlət qulluqçusu olma-

yan mülki işçilərinin aylıq vəzifə maaşlarının 
məbləğləri”nin təsdiq edilməsi, “Azərbaycan 
Respublikasının Dövlət Gömrük Komitəsinin 
xüsusi rütbəsi olan əməkdaşlarının və dövlət 
qulluqçusu olmayan mülki işçilərinin aylıq 
vəzifə (tarif) maaşlarının və xüsusi rütbəsi 
olan əməkdaşlarının xüsusi rütbəyə görə 
maaşlarının məbləğləri”nin təsdiq edilməsi, 
Azərbaycan Respublikası Nazirlər Kabinetinin 
“Gömrük orqanlarının vəzifəli şəxslərinin 
xüsusi rütbələr üzrə maaşlarının məbləğlərinin 
təsdiq edilməsi haqqında” 2008-ci il 23 
 oktyabr tarixli 252-31 nömrəli və “Azərbaycan 
Respublikasının Dövlət Gömrük Komitəsinin 
xüsusi rütbəsi olan əməkdaşlarının və dövlət 
qulluqçusu olmayan mülki işçilərinin aylıq 
vəzifə (tarif) maaşlarının təsdiq edilməsi 
və “Azərbaycan Respublikasının Dövlət 
Gömrük Komitəsinin xüsusi rütbəsi olan 
əməkdaşlarının və dövlət qulluqçusu olmayan 
mülki işçilərinin aylıq vəzifə (tarif) maaşla-
rının təsdiq edilməsi haqqında” Azərbaycan 
Respublikası Nazirlər Kabinetinin 2013-cü il 
24 oktyabr tarixli 315-15 nömrəli qərarında 
dəyişiklik edilməsi barədə” Azərbaycan 
Respublikası Nazirlər Kabinetinin 2018-ci 
il 17 may tarixli 224-18 nömrəli Qərarında 
dəyişikliklər edilməsi haqqında” 2019-cu il 
11 aprel tarixli 156-6 nömrəli qərarlarında 
dəyişiklik edilməsi barədə” Azərbaycan 
Respublikası Nazirlər Kabinetinin 2019-cu 
il 6 sentyabr tarixli 393 nömrəli Qərarında 
dəyişiklik edilməsi haqqında” Azərbaycan 
Respublikası Nazirlər Kabinetinin 2019-cu 
il 10 dekabr tarixli 470 nömrəli Qərarının 
(Azərbaycan Respublikasının Qanunvericilik 
Toplusu, 2019, № 12, maddə 2054) 2-ci hissəsi 
ləğv edilsin.

6. Bu Qərar 2022-ci il yanvarın 1-dən 
tətbiq edilir.

Əli ƏSƏDOV  
Azərbaycan Respublikasının  

Baş naziri

Azərbaycan–Rusiya İqtisadi Əməkdaşlıq üzrə 
Hökumətlərarası Komissiyasının həmsədrləri 

arasında videokonfrans formatında görüş keçirilib

Nazirlər Kabinetinin mətbuat 
xidmətindən AZƏRTAC-a bildiriblər 
ki, görüşdə gündəlikdəki məsələlər, 
həmçinin iqtisadi-ticari, qarşılıqlı 
sərmayə qoyuluşu, sənaye, nəqliyyat-
logistika, gömrük-sərhəd, neft-qaz, ener-
getika, o cümlədən, bərpa olunan enerji, 
kənd təsərrüfatı və qida təhlükəsizliyi, 
bank sektoru, regionlararası əlaqələr, 
humanitar və digər sahələrdə əldə 
olunmuş uğurlar və əməkdaşlığın 
perspektivləri geniş müzakirə olunub. 
Söhbət zamanı dövlət başçılarının ötən 
ilin noyabr ayında Soçidə keçirilmiş 
ikitərəfli görüşünün Azərbaycan–Rusiya 
strateji tərəfdaşlığının növbəti təzahürü 
olduğu vurğulanıb. Bildirilib ki, 2022-ci il 
Azərbaycanla Rusiya arasında diplo-
matik əlaqələrin qurulmasının 30 ilinin 
tamam olması ilə əlamətdardır.

Görüşdə Hökumətlərarası Ko-
missiyanın 20-ci yubiley iclasının 
cari ilin aprel-may aylarında Bakıda 
keçiriləcəyi qeyd olunub. Koronavi-
rus pandemiyasının mənfi təsirlərinə 
baxmayaraq, Azərbaycan–Rusiya 
ticarət dövriyyəsinin 2021-ci ildə 12 
faizdən çox artdığı və 3 milyard ABŞ 
dollarına çatdığı məmnunluqla qeyd 
edilib. Fevralın  12-də “Aqroekspress” 
layihəsi çərçivəsində Azərbaycandan 
Rusiyaya ilk yük qatarının yola salın-
ması iki ölkə arasında həyata keçirilən 
birgə fəaliyyətin uğurlu nəticəsi kimi 
dəyərləndirilib. Layihənin Azərbaycan–
Rusiya iqtisadi-ticari əlaqələrinin 
genişləndirilməsinə, sahibkarlığın 
stimullaşdırılmasına töhfə verəcəyinə 
əminlik ifadə olunub. Ölkələrimiz arasın-
da əməkdaşlığın iqtisadi potensialının 

reallaşdırılmasında işgüzar missiyaların, 
eyni zamanda, Rusiya İxrac Mərkəzinin 
Azərbaycan istiqamətində aktiv fəaliyyəti 
vurğulanıb. Azərbaycan–Rusiya və 
Rusiya–Azərbaycan işgüzar şuralarının 
işgüzar dairələr arasında əlaqələrin inki-
şafında və yeni əməkdaşlıq imkanlarının 
müəyyənləşdirilməsində rolu yüksək 
qiymətləndirilib. 

Videokonfrans formatında keçirilən 
görüşdə iki ölkə arasında qarşılıqlı 
investisiya qoyuluşlarının artmasına 
hərtərəfli dəstək verilməsinin davam 
etdiriləcəyi, o cümlədən, ölkəmiz 
tərəfindən Rusiya iqtisadiyyatına 1,2 
milyard ABŞ dollarından çox sərmayə 
qoyulduğu, Rusiya tərəfindən isə 
Azərbaycan iqtisadiyyatına 6 milyard 
ABŞ dollarından artıq investisiya ya-
tırıldığı qeyd olunub. Rusiya şirkətləri 
üçün Azərbaycan sənaye parklarında 
həyata keçirilən layihələrdə iştirak 
etmək üçün əlverişli imkanların oldu-
ğu, o cümlədən, işğaldan azad edilmiş 
ərazilərdə fəaliyyət göstərmək üçün 14 
şirkətin müraciət etdiyi diqqətə çatdırılıb. 
Müxtəlif sənaye layihələri, o cümlədən, 
avtomobil, dərman və tikinti materialla-
rının istehsalı, dəmir yolları, şərabçılıq, 
helikopter, avtomobil təmiri və sair 
uğurlu əməkdaşlığın təzahürü kimi 
qiymətləndirilib. 

Kənd təsərrüfatı sahəsində 
əməkdaşlığın böyük əhəmiyyəti vur-
ğulanıb, Rusiyanın kənd təsərrüfatı 
məhsulları üzrə Azərbaycanın ən böyük 
istehlakçısı olduğu bildirilib. Diqqətə 

çatdırılıb ki, 2021-ci ildə Azərbaycandan 
Rusiyaya meyvə-tərəvəz ixracının 
həcmi 6 faiz artıb. Bu baxımdan, 
Azərbaycandan Rusiyaya meyvə və 
tərəvəzin dəmir yolu vasitəsilə daşın-
masına verilmiş icazənin müddətinin 
2023-cü il yanvarın 1-nə qədər uza-
dılması yüksək qiymətləndirilib. Bu-
nunla yanaşı, Rusiyanın Azərbaycana 
mineral gübrələrin və yem bitkilərinin 
əsas tədarükçüsü olduğu və bu 
sahədə uğurlu əməkdaşlığın mövcud-
luğu qeyd edilib. Nəqliyyat-logistika 
sahəsində əməkdaşlığın səviyyəsi 
yüksək dəyərləndirilib, iki ölkə arasın-
da avtomobil daşımalarının həcminin 
ötən il 6,6 faiz, tranzit daşımalarının 
isə 14,3 faiz artdığı xüsusi vurğulanıb. 
“Şimal-Cənub” Beynəlxalq Nəqliyyat 
Dəhlizinin əhəmiyyəti vurğulanaraq 
həm Azərbaycan, həm də Rusiya 
tərəfindən dəhliz çərçivəsində imkanla-
rın genişləndirilməsi üzərində fəal işin 
aparıldığı bildirilib. Nəqliyyat Dəhlizi 
üzrə vahid operator mexanizminin yara-
dılması perspektivləri müzakirə edilib.

Azərbaycan–Rusiya Regionlarara-
sı Forumun regionlararası əlaqələrin 
inkişafında mühüm platforma olduğu və 
11-ci Forumun 2022-ci ilin 2-ci yarısın-
da keçirilməsinin planlaşdırıldığı qeyd 
olunub.  

Tərəflər Azərbaycan–Rusiya 
əlaqələrinin əməkdaşlığın bütün 
sahələrində möhkəmləndirilməsinə və 
genişləndirilməsinə yönəlmiş  konstruktiv 
dialoqu davam etdirməyə hazır 
 olduqlarını vurğulayıblar.

“Zabit heyətinə mənsub şəxslərə, 
gizirlərə, miçmanlara, müddətdən artıq 
həqiqi hərbi xidmət hərbi qulluqçularına, 
daxili işlər, ədliyyə, gömrük, miqrasi-
ya, fövqəladə hallar orqanlarının rəis və 
sıravi heyətinə mənsub şəxslərə və onların 
ailələrinə pensiya təyin edilib verilməsi üçün 
uzun müddət xidmət vaxtının hesablanması 
qaydası haqqında” Azərbaycan Respublikası 
Nazirlər Kabinetinin 1992-ci il 23 noyabr 
tarixli 631 nömrəli Qərarında dəyişiklik 
edilməsi barədə

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq, Azərbaycan Respublikasının 
Nazirlər Kabineti qərara alır: 

“Zabit heyətinə mənsub şəxslərə, gizirlərə, 
miçmanlara, müddətdən artıq həqiqi hərbi 
xidmət hərbi qulluqçularına, daxili işlər, 
ədliyyə, gömrük, miqrasiya, fövqəladə hallar 
orqanlarının rəis və sıravi heyətinə mənsub 
şəxslərə və onların ailələrinə pensiya təyin 
edilib verilməsi üçün uzun müddət xidmət 
vaxtının hesablanması qaydası haqqında” 
Azərbaycan Respublikası Nazirlər Kabineti-
nin 1992-ci il 23 noyabr tarixli 631 nömrəli 
Qərarında (Azərbaycan Respublikası Nazirlər 
Kabinetinin 1997-ci il 1 may tarixli 33 

nömrəli və 24 may tarixli 56 nömrəli qərarları, 
Azərbaycan Respublikasının Qanunvericilik 
Toplusu, 1999, № 10, maddə 606; 2001,  
№ 1, maddə 70, № 3, maddə 214, № 12, 
maddə 800; 2003, № 6, maddə 342; 2004,  
№ 9, maddə 752; 2005, № 1, maddə 57, № 7, 
maddə 695; 2006, № 10, maddə 903; 2007,  
№ 2, maddə 199, № 5, maddə 544; 2008,  
№ 9, maddə 879; 2010, № 3, maddə 263,  
№ 3, maddə 264, № 12, maddə 1123; 2011,  
№ 8, maddə 776; 2012, № 12, maddə 1368; 
2013, № 2, maddə 201, № 10, maddə 1191; 
2016, № 9, maddə 1585; 2017, № 4, maddələr 
620, 643, № 12 (II kitab), maddə 2480; 2018, 
№ 9, maddə 1908, № 10, maddə 2156; 2019, 
№ 6, maddə 1156; 2020, № 4, maddə 497) 
aşağıdakı dəyişikliklər edilsin: 

1. Adına “fövqəladə hallar” sözlərindən 
sonra “və vergi” sözləri əlavə edilsin. 

2. 1-ci hissə üzrə:
2.1. birinci abzasa “fövqəladə hallar” 

sözlərindən sonra “və vergi” sözləri əlavə 
edilsin; 

2.2. aşağıdakı məzmunda səkkizinci abzas 
əlavə edilsin və səkkiz-on doqquzuncu abzas-
lar müvafiq olaraq doqquz–iyirminci abzaslar 
hesab edilsin:

“Azərbaycan Respublikasının İqtisadiyyat 

Nazirliyi yanında Dövlət Vergi Xidmətinin 
Vergi Cinayətlərinin İbtidai Araşdırılması 
Baş İdarəsinin kiçik, baş və ali rəis heyəti 
vəzifələrində xidməti vəzifəyə təyin olunma 
günündən;”; 

2.3. on birinci abzasda “və fövqəladə 
hallar orqanlarının” sözləri “, fövqəladə hallar 
orqanlarının və Azərbaycan Respublika-sı-
nın İqtisadiyyat Nazirliyi yanında Dövlət 
Vergi Xidmətinin Vergi Cinayətlərinin İbtidai 
Araşdırılması Baş İdarəsinin” sözləri ilə əvəz 
edilsin; 

2.4. on üçüncü abzasda “Prokurorluğunda” 
sözündən sonra “və Azərbaycan Respublika-
sının İqtisadiyyat Nazirliyi yanında Dövlət 
Vergi Xidmətinin Vergi Cinayətlərinin İbtidai 
Araşdırılması Baş İdarəsində” sözləri ilə əvəz 
edilsin;

2.5. on dördüncü abzasa “yüksək” 
sözündən sonra “və Azərbaycan Respublika-
sının İqtisadiyyat Nazirliyi yanında Dövlət 
Vergi Xidmətinin Vergi Cinayətlərinin İbtidai 
Araşdırılması Baş İdarəsinin kiçik, baş və ali” 
sözləri əlavə edilsin. 

Azərbaycan Respublikası Nazirlər 
Kabinetinin 2008-ci il 7 mart tarixli 66 
nömrəli Qərarı ilə təsdiq edilmiş “Yetkinlik 
yaşına çatmayanlar üçün ixtisaslaşdırılmış 
sosial reabilitasiya müəssisələrində yetkinlik 
yaşına çatmayanlara .xidmət göstərilməsi 
Qaydası”nda dəyişiklik edilməsi barədə

“Uşaqlara dair Strategiyanın həyata 
keçirilməsi üzrə 2020–2025-ci illər üçün 
Fəaliyyət Planı”nın təsdiq edilməsi haqqın-
da” Azərbaycan Respublikası Prezidentinin 
2020-ci il 27 noyabr tarixli 2306 nömrəli 
Sərəncamının 5.1.8-ci yarımbəndinin icrasını 
təmin etmək məqsədilə Azərbaycan Respubli-
kasının Nazirlər Kabineti qərara alır:

Azərbaycan Respublikası Nazirlər Ka-
binetinin 2008-ci il 7 mart tarixli 66 nömrəli 
Qərarı (Azərbaycan Respublikasının Qanunve-
ricilik Toplusu, 2008, № 3, maddə 235; 2020, 
№ 2, maddə 210; 2021, № 3, maddə 280) ilə 
təsdiq edilmiş “Yetkinlik yaşına çatmayanlar 
üçün ixtisaslaşdırılmış sosial reabilitasiya 
müəssisələrində yetkinlik yaşına çatmayanlara 
xidmət göstərilməsi Qaydası”nda aşağıdakı 
dəyişikliklər edilsin:

1.  I hissəyə aşağıdakı məzmunda 1.4-cü 
və 1.5-ci bəndlər əlavə edilsin:

“1.4. Müəssisədə sosial xidmətin 
göstərilməsi “Sosial xidmət haqqında” 
Azərbaycan Respublikasının Qanununa əsasən 
tənzimlənir.

1.5. Müəssisəyə qəbul Azərbaycan Res-
publikası Nazirlər Kabinetinin 2013-cü il 5 
noyabr tarixli 320 nömrəli Qərarı ilə təsdiq 
edilmiş “Çətin həyat şəraitində olan şəxslərin 
(ailələrin) dövlət sosial xidmət müəssisələrinə 
yerləşdirilməsi Qaydası”na uyğun olaraq 
aparılır.”.

2. II hissə aşağıdakı redaksiyada verilsin:
“II. Müəssisədə sosial xidmətin təşkili
2.1. Yetkinlik yaşına çatmayanlara (bun-

dan sonra – şəxslər) müəssisədə aşağıdakı 
xidmətlər göstərilir:

2.1.1.  sığınacaqlara qəbul edilmiş 
şəxslərin sanitariya-gigiyena normaları-
na uyğun yaşayış yeri ilə təmin edilməsi, 
onların normal inkişafı üçün şərait yaradıl-
ması, şəxslərin pulsuz yemək, geyim, yataq 
dəstləri, həmçinin zəruri mebel, avadanlıq və 
ləvazimatlarla təmin olunması;

2.1.2.  mərkəzlərə qəbul edilmiş şəxslərin 
sanitariya-gigiyena normalarına uyğun şəraitdə 
yerləşdirilməsi, onların normal inkişafı üçün 
şərait yaradılması, pulsuz yemək və geyimlə 
təmin edilməsi; 

2.1.3.  şəxslərin ilkin tibbi müayinəsi, 
onlara ilkin tibbi yardımın göstərilməsi və 
həkim rəyinə əsasən dərman vasitələri ilə, 
həmçinin xəstəliyi müəyyən edilmiş şəxslərin 
ixtisaslaşdırılmış müalicə müəssisələrinə 
göndərilməsinin təmin edilməsi;

2.1.4.  şəxslərə sosial xidmətin 
göstərilməsi və onların sosial reabilitasiyasının 
təşkili məqsədilə sosial işçi tərəfindən sosial 
xidmətin formasını, növünü, sosial xidmətin 
göstərilməsi yerini və müddətini özündə 
əks etdirən sosial xidmətə olan tələbatın 
qiymətləndirilməsi və müəyyənləşdirilməsi 
üzrə hesabatın və şəxsə sosial xidmət 
göstərilməsinə dair fərdi planın hazırlanması, 
onlara əsasən sosial xidmətin təşkili;

2.1.5.  şəxslərin psixososial vəziyyətinin 
ilkin qiymətləndirilməsi, onların depres-
siya və inkişafa maneə olan psixi pozuntu 
vəziyyətindən çıxarılması, yaş göstəriciləri, 
yaradıcılıq, intellektual və fiziki imkanlarına 
uyğun olaraq psixoloji yardım göstərilməsi;

2.1.6.  şəxslərin təhsil səviyyəsinin 
müəyyənləşdirilməsi, onların fiziki və 
əqli imkanlarına uyğun təhsil almalarına 
köməklik göstərilməsi məqsədilə müvafiq 
təhsil müəssisələrinə müraciət edilməsi və 
bu istiqamətdə təhsil müəssisələri ilə birgə 
tədbirlərin təşkili;

2.1.7.  şəxslərə sosial-pedaqoji xidmətlərin 
göstərilməsi;

2.1.8.  şəxslərin emosional vəziyyətinə və 
davranışına nəzarət edilməsi;

2.1.9.  şəxslərin məişətdə və ictimai 
yerlərdə davranış qaydalarına riayət etməsi, 
özünənəzarət və həyat fəaliyyətinin digər 
sahələrində bacarıqlarının artırılmasına 
köməklik göstərilməsi;

2.1.10. şəxslərin dünyagörüşünün 
genişləndirilməsinə, ünsiyyət qabiliyyətinin 
artırılmasına, yaradıcılıq fəaliyyətinin inkişaf 
etdirilməsinə yönəlmiş tədbirlərin təşkili;

2.1.11. şəxslərin sadə əmək vərdişlərinə və 
müxtəlif peşələrə yiyələnmələrinə köməklik 
göstərilməsi, müxtəlif peşələr və onların 
xüsusiyyətləri haqqında məlumatlandırmaqla, 

peşə meyillərinin aşkar edilməsi, 
peşəyönümünə dair məsləhətlərin verilməsi, 
əmək qabiliyyətli şəxslərin məşğulluq imkan-
larının yaradılması məqsədilə Azərbaycan Res-
publikası Əmək və Əhalinin Sosial Müdafiəsi 
Nazirliyinin tabeliyində Dövlət Məşğulluq 
Agentliyi vasitəsilə işlə təmin olunması və ya 
peşə hazırlığı kurslarına cəlb edilməsi ilə bağlı 
müvafiq tədbirlərin görülməsi;

2.1.12. şəxslərin mədəni-asudə vaxtı-
nın səmərəli təşkili ilə əlaqədar müvafiq 
tədbirlərin həyata keçirilməsi;

2.1.13. şəxslərin hüquq və mənafelərinin 
müdafiəsi məqsədilə onlara hüquqi yardım 
göstərilməsi;

2.1.14. kimsəsiz uşaqların yaşayış yerinin 
müəyyənləş-dirilməsi, həmçinin sənədlərinin 
(doğum haqqında şəhadətnamə, şəxsiyyət 
vəsiqəsi, təhsili və işlə təmin olunması üçün 
lazım olan sənədlər) əldə edilməsinə köməklik 
göstərilməsi;

2.1.15. şəxslərin ailələri ilə görüşmələrinin 
və telefon vasitəsilə əlaqə saxlamalarının 
təmin edilməsi;

2.1.16. ailə məsləhət xidməti:
2.1.16.1. şəxslərin reabilitasiya proqram-

larının həyata keçirilməsində ailənin və ya 
qanuni nümayəndələrinin fəal iştirakının təmin 
edilməsi, həmçinin şəxslərin və ailələrinin 
psixososial reabilitasiyası üzrə kompleks 
tədbirlərin həyata keçirilməsi;

2.1.16.2. sosial təhlükəli vəziyyətdə olan 
ailələrə psixo-korreksiya yardımı etməklə, 
şəxslərin ailə mühitinə qaytarılmasına 
köməklik göstərilməsi;

2.1.16.3. şəxslərin və ailələrinin sosial 
mühitə uyğunlaşmasına və cəmiyyətə inteqra-
siyasına köməklik göstərilməsi;

2.1.16.4. şəxslərin baxımsızlığına səbəb 
olan hallara münasibətdə ailələrin hüquqi 
problemlərinin həllinə köməklik göstərilməsi;

2.1.16.5. şəxslərin bacarıq və 
qabiliyyətlərinin inkişaf etdiril-məsi ilə 
əlaqədar ailə ilə maarifləndirici söhbətlər 
aparılması və ailəyə müvafiq məsləhətlər 
verilməsi.”.

Fevralın 16-da Azərbaycan 
Respublikası Baş nazirinin müavini, 
Azərbaycan–Rusiya İqtisadi 
Əməkdaşlıq üzrə Hökumətlərarası 
Komissiyasının Azərbaycan tərəfdən 
həmsədri Şahin Mustafayev ilə Rusiya 
Federasiyası Hökuməti sədrinin 
müavini, Komissiyanın Rusiya tərəfdən 
həmsədri Aleksey Overçuk arasında 
videokonfrans formatında görüş 
keçirilib. Görüşdə, həmçinin hər iki 
ölkənin müvafiq dövlət strukturlarının 
nümayəndələri iştirak ediblər.

Xocavənddə  
silah-sursat aşkar edilib 

 İşğaldan azad edilmiş ərazilərdə erməni hərbi 
birləşmələrinin geri çəkilərkən atdıqları silah-sursatın 
yığılaraq təhvil verilməsi istiqamətində intensiv tədbirlər 
davam etdirilir.

DİN-in Mətbuat Xidmətinin 
Bərdə regional qrupun-
dan  verilən məlumata görə, 
Xocavənd Rayon Polis 
Şöbəsinin əməkdaşlarının bu 

günlərdə rayon ərazisində 
keçirdikləri nəzarət tədbirləri 
ilə erməni hərbi birləşmələrinə 
məxsus silah-sursat aşkar 
edilib.

Aşkar edilən 2 pulemyot, 1 
avtomat, 1 “Faqot”, 98 müxtəlif 
çaplı mərmi, 6290 müxtəlif 
çaplı patron və digər döyüş 

sursatları aidiyyəti üzrə təhvil 
verilib.

“Xalq qəzeti”

USER 2
Машинописный текст
Xalq qəzeti .- 2022.- 18 fevral.- S.4.




